
Andrea Árting
f. 23.12.1891 – d. 30.05.1988

Andrea Árting var úr Havn, dóttir Súsonnu Rasmussen av Kák og Jákup á Lag, men var sum 
barn til fosturs Trinu og Eliasi í Rættará. Trina var mostur Andreu. Sum ung gekk hon í fisk og 
stóð í krambúð og var síðan í Keypmannahavn nøkur ár sum arbeiðskona. Fekk í 1918 kappróður 
í lag aftur á ólavsøku, giftist síðan og fekk fýra børn.

Í 1937 varð Andrea vald til forkvinnu í Havnar arbeiðskvinnufelag, og hetta starvið røkti hon 
so gott sum øll árini 1937-77, tá ið hon 85 ára gomul fór frá, eftir at sáttmáli um líkaløn millum 
kvinnur og menn var undirskrivaður og síðan kom í gildi tann 1. mai 1981. Hetta var stórt 
frambrot í mun til byrjanina, tá ið konufólkalønin var 30 oyru um tíman og mannfólkalønin 
90.

Árini 1940-58 var Andrea stjórnarlimur í Føroya arbeiðarafelag og var við í mongum stríði, 
serliga í ringu tíðunum fyrst í 50-árunum. Rættvísi og sjálvbjargni lógu fremst í huganum, og 
í 1940 stillaði hon upp fyri Loysingarflokkin, eins og hon eisini stríddist fyri loysing undan 
fólkaatkvøðuni í 1946.

Andrea hevði frá barnaárum stóran áhuga fyri tónleiki, spældi ymisk ljóðføri, yrkti arbeiðara- 
og tjóðsangir, har serliga Dunandi aldan við tí vakra lagnum eftir hana er nógv umhildin.

Andrea Árting andaðist í mai 1988, 96 ára gomul.

